
26. புலால் மறுத்தல் (புலால் உண்பதை விலக்கி விடுவது)

தன் ஊன் பெருக்கற்குத் தான் பிறிது ஊன் உண்பான் எங்கனம் ஆளும் அருள்? 251 தன்னுடைய உடலை வளர்ப்பதற்காக, மற்றொரு உயிரைக் கொன்று தின்பவன் எப்படிக் கருணை உள்ளவனாக இருக்க முடியும்?

பொருள் ஆட்சி போற்றாதார்க்கு இல்லை; அருள் ஆட்சி ஆங்கு இல்லை, ஊன் தின்பவர்க்கு. 252 பொருளைப் பாதுகாத்துப் போற்றாதவர் பொருளின் பயனைப் பெற முடியாது. அதுபோல, மாமிசம் தின்கின்றவர் கருணையின் பயனைப் பெற முடியாது.

படை கொண்டார் நெஞ்சம்போல் நன்று ஊக்காது-ஒன்றன் உடல்சுவை உண்டார் மனம். -- 253 கொலைபுரியும் ஆயுதத்தைக் கையில் வைத்திருப்பவன் நெஞ்சம் கொலையையே நாடுவதுபோல, ஓர் உயிரின் உடலைச் சுவைத்துத் தின்பவன் மனம் நன்மையான கருணையை நினைக்காது. -

‘அருள், அல்லது, யாது? எனின்,-கொல்லாமை, கோறல்: பொருள் அல்லது, அவ் ஊன் தினல். 254 கருணை என்பது எந்த உயிரையும் கொல்லாமல் இருப்பது; உயிரைக் கொல்லுதல், கருணையற்றது. அதன் உடலைத் தின்னுதல் நல்ல செயல் ஆகாது.

உண்ணாமை உள்ளது உயிர்நிலை; ஊன் உண்ண, அண்ணாத்தல் செய்யாது, அளறு. 255 மாமிசம் உண்ணாமல் இருப்பதன் அடிப்படையில்தான் உயிர்கள் வாழ்கின்ற நிலைமை உள்ளது. மாமிசம் தின்பவன் சேர்ந்தடைந்த நரகம் விழுங்கியபின் வாய் திறவாமல் இருக்கும்.

